Nafarroako Parlamentuko Mahaiak, 2018ko ekainaren 18an egindako bilkuran, Eledunen Batzarrari entzun ondoren, erabaki hau hartu zuen, besteak beste:
1. Izapidetzeko onartzea Geroa Bai, EH Bildu Nafarroa eta Podemos-Ahal Dugu talde parlamentarioek eta Izquierda-Ezkerrako foru parlamentarien elkarteak aurkezturiko mozioa, zeinaren bidez Nafarroako Parlamentuak presoak urruntzen dituen espetxe politikarekiko bere desadostasuna adierazten baitu.
2. Nafarroako Parlamentuko Aldizkari Ofizialean argitara dadin agintzea.
3. Mozioa Osoko Bilkuran izapidetzea, eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.
Iruñean, 2018ko ekainaren 18an
Lehendakaria: Ainhoa Aznárez Igarza
MOZIOAREN TESTUA
Behean sinatzen duten talde parlamentarioek, Legebiltzarreko Erregelamenduan xedatuaren babesean, honako mozio hau aurkezten dute, Osoko Bilkuran eztabaidatu eta bozkatzeko:
Nafarroako Parlamentuak hainbat erabaki onetsi ditu dozenaka nafar presori aplikatutako salbuespeneko espetxe-politika nabarmen aldatzeko premiari buruz, bai ETAko kideak izan, bai legedi antiterroristari jarraikiz prozesaturik egon.
Nabarmentzekoa da, daukan garrantzi politiko eta sozialari erreparatuta, Legebiltzarreko gehiengo handi batek azaroaren 9an onetsitako mozioa, zeinaren bidez Parlamentuak adierazi baitzuen “bere borondatea dela gaixotasun larriak dituzten nafar presoek, lege indardunei jarraikiz, espetxetik kanporatuak izateko modua izan dezaten, edo egoki diren neurri aringarriak aplikatu ahal izan dakizkien” Erabaki horrek nafar sindikatu guztien babesa ere izan zuen.
Ondorengo hilabeteetan ETA erakunde gisa desegin eta desagertu da; hartara, Nafarroako gizarteak espero zuen urratsa eman du. Gertakari horrek agerian uzten du behar-beharrezkoa dela salbuespenezko espetxe politikari amaiera ematea eta bizikidetasunaren eta normalizazioaren aldeko urratsak egitea.
Horregatik guztiagatik, eta erabaki honek gutxienez ere adostasun sozial eta politiko bera lortu ahal izan dezan, honako erabaki proposamen hau aurkezten dugu:
Nafarroako Parlamentua ez dago ados presoak urruntzen dituen espetxe-politikarekin; halatan, ETA desagertu ostean ireki den garai berrian, Nafarroako Parlamentuak uste du beste espetxe-politika bat egin behar dela, askatasunaz gabetzeko zigorrak gizarte- eta familia-loturak dituzten lekuetatik urrun betetzea ekidinen duena eta senitartekoekiko harremana erraztuko duena, seme-alaba adingabeen ongizatearen mesedetan eta beren gurasoekin egoteko duten eskubidearen defentsan.

